
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗЭС БИШ АЛТ

	(Өгүүллэг)

	 

	 

	Зэст хүүхэн өөрөө Зэст гэдэг нэрдээ дургүй юм. Гучаад оны дундуур Зэстийг төрөхөд эх нь нялхын халуунаас болж нас барсан учраас эцэг нь, нутгийнхан нь, багш нь эхийнхээ толгойг залгисан өөдгүй амьтан гэж ад үзээд «Зэст» нэр өгсөн юм гэнэ билээ. Зэст голдуу сүү, сүүл хоёроор угжуулж заримдаа эцгийнхээ хөхийг хүртэл хөхөж өссөн юм гэнэ билээ. Бүх өсөх зам нь тун ч бүдүүн бараг, гүжир болхи аргаар хүн болсон юм.

	Зэстийн эцэг Балдан гэдэг бол ёстой л нутгийнхны нь хочилсон «барагцаа» Балдан гэдэгтээ таарсан хүн. Ер нь л их барагцаа хүн. Хийхгүй юм гэж байхгүй гэхдээ л тойм барагцаа дөхүүлээд л хаячихдаг эр дээ. Юм ч оёно, хоол ч хийнэ, мод, төмөр юм юм оролдоно. Гэлээ гэхдээ тун гүжир барагцаа. Хоол хийвэл мах нь ихдээд шөл нь заавал багадна. Цоож хийвэл түлхүүр нь багтахгүй. Шилбүүр хийвэл уурга болно. Уурга хийвэл утас болно. Нүүх бүрдээ тооноо эвдэнэ, буух бүрдээ тооноо үднэ ч, хадна ч. Ганц охиноо нэлээд ширүүн хөрвө бойжуулж, өсгөсөн хүн. Тэгэхдээ Балдан гуайд барагцаа биш ганц нарийн нямбай чанар бий. Бууны нь дотор үргэлж арчсан толь шиг байдаг, буудахдаа чих хазайх, дэгс гудас гэдгийг мэддэггүй харснаа авдаг, авснаа борлуулдаг, ан шүтэж амьдардаг, агент бараадан хөлждөг хүн. Охин нь томроод гэр малдаа эзэн, аавдаа асрагч нь болох санаатай боловч Балдан гуай Зэстэйгээ гэрээс хөндий, өөрөө дагуулж зээр эргүүлүүлдэг, тарвага хошхируулдаг, өвчүүлдэг, өөрөө ядарсан цагтаа буугаа өгөөд нүх сахиулдаг, сум гарзадвал харааж зүхдэг, тоолоод байвал толгой илдэг, тоомсоргүй байвал тоосыг нь гүвдэг аав даа. «Эх нь хээр алаг бол хүү нь шийр алаг» гэгчээр охин нь мөн л гүжирдүү хүдэр охин болжээ. Зан төлөв нь гүдэс. Гунхсан эрчүүд Зэстийг тоодоггүй, гутлаа чирснийг нь Зэст тоодоггүй ус балгачихсан юм шиг дуу цөөтэй, уурлаж явдаг юм шиг хүрэн царайтай, мийдгар улаан хүүхэн юм. Балдан гуай нэгдэлд ороод зун намарт нь тарвага, зээр, чоно, авлана. Бусад үед нь нэгдлийн барилга байшингийн ажил хийж амьдарсаар тавиад оны дундуур нас барсан юм. Зэст сумын төв дээр оёдлын артельд ажилд ороод ур муутай гээд хасагджээ. Гуанзанд хоол зөөгөөд үзсэн чинь ширүүн гартай болоод арваад аяга, хориод тавгийн төлбөрт ороод өөрөө гарчээ.

	Нэгдлийн дарга Зэстэд ажил нэрлэж огно гэсэн өдөр Зэстийг нэгдлийн захиргааны үүдэнд ирэхэд тэнд хоёр том ачааны машин зогсжээ. Нэг машин нь дээрээ төмөр гүүр мэт их урт юмтай, нөгөө машин дээр нь хотоос яваа болов уу гэмээр дөрөв таван залуус сууж тамхи татаж хүлээнэ.

	— Дотогшоо ороод нэгдлийн даргын өрөөний хаалгыг татаад шагайтал төвөөс ирсэн бололтой нэг хүн сууж байгаа учраас Зэст түргэн хаалга хаан эргэтэл нэгдлийн дарга Зэстийг олзуурхсан байдалтай дуудаж өрөөндөө оруулав. Зэстийг хотын хүн онц анхаарсангүй яриагаа үргэлжлүүлэв.

	— Бидний гол чухалчлан хүсэх нь тэр хүн нутаг газраа л тун сайн мэдэх хэрэгтэй юм. 

	Дарга,

	— Газар нутаг мэдэх талаар энэ бүсгүй андахгүй хүн дээ. 

	Хотын хүн "энэ үү?" гэж голсон байдалтай Зэстийг харав. 

	Зэст,

	— Юу вэ, дарга аа?... 

	Дарга.

	— Энэ урд говиудыг ч чи сайн мэднэ биз дээ?..

	Зэст

	— Мэднэ ээ, яах гэж?.. 

	Дарга,

	— Энэ хүмүүс энэ хавар, зун, намрын турш манай нутагт ажиллаж худаг гаргах группийн улс. 

	Зэст,

	— Тэгээд... 

	Дарга,

	— Тэгээд чи газарч бөгөөд тогооч хийнэ. Цалин хөлсийг нь энэ улс олгоно. Намар болтол чи явна даа.

	Бат,

	— Уг нь бид эрэгтэй хүн л гуйх гэсэн юм сан.

	Дарга,

	— Тэгэх тусмаа энэ бүсгүй таарна. Муухан эрчүүдээс дээр хүүхэн гээд инээв. 

	Худаг усныхан нэгдлийн даргад дахин дургүйцэл илэрхийлж чадсангүй эмэгтэйг аваад явахаар шийджээ.

	Бат:

	— Та тэгээд маргааш гарахад бэлэн болох уу? 

	Дарга,

	— Маргааш битгий хэл өнөөдөр оройхон тийшээ гарч болно. Наад бүсгүйд чинь татаа чангаа гээд байх юм огт байхгүй. 

	Зэст,

	— Гэрээ л буулгаад хураах ажил байна. 

	Бат.

	— Манай залуучууд туслалцаад өгнө. 

	Зэст,

	— Баярлалаа. Тэгвэл одоо манай руу очих уу? 

	Бат,

	— Тэгье6

	Зэст,

	— За баяртай, дарга аа.

	Дарга

	— Баяртай, за чи минь энэ улсын ажилд их тус хүргэнэ шүү. Нэгдлийнхээ нэрийг бодоорой. 

	Зэст,

	— За бодно оо.

	Тэд гар барилцаад гарцгаав. Худгийн группийн залуучууд яах ийхийн завгүй Зэстийн дөрвөн ханатай гэрийг буулгаад бүрээсийг нь эвхэж баглаад гэрийн хойд жижиг пинд хийж түгжээд дуусах завсар Зэст нэг жижиг чемоданд ойр зуурын хэрэгцээтэй юмаа хийж, хувцас ор дэрнийхээ зүйлийг нэг том боодол болгоод машин дээр чулууджээ. Гэр буулгах хураах ажлын үеэр залуучууд хоорондоо ярилцахаас энэ бүсгүйн тухай юу ч асууж ярилцсангүй, ямар ч болов ганц бие хүн юм гэдэг ойлголт авчээ. Сумын гуанзанд тэд хоол идэж аваад өдрийн хоёр цагийн үед машиндаа сууцгааж өмнө зүг чиглэн гарцгаажээ. Машин хэд хэдэн гүвээ давсны дараа зогсоод Бат машины кабинаас гарч газрын зураг гаргаж хараад,

	— Эмэгтэй! Тэр хөндийг юу гэдэг юм бэ? гээд заав. 

	Зэст,

	— Наадахыг нь Бор тойрмын хөндий гэдэг юм. Цаадхыг нь Зээрт гэдэг юм. Баруун талын хөх хошууг Бяруутын хошуу, зүүн талын барзгаруудыг Бэрхийн аараг гэдэг юм. Голдуу ус байдаггүй эзгүй нутаг. Цасгүй жил болгон харин зуд болдог нутаг. 

	Бат энэ тодорхой хариултыг дуулаад өөр юм ч асуусангүй. Машин дахин цааш хөдлөв. Дээр сууж яваа залуучууд дуулж эхлэв. Зэст тэдний дуулахыг сонсож залуучуудын нүүр өөд эгц харж зүрхлэхгүй алсыг ажин ширтсээр явна. 

	Удалгүй Дорж замын дагуу нэг юм хараад,

	— Зээр! Буу, буу! гэж сандран буугаа сугалан сумлаж эхлэв. 

	Зэст,

	— Өдийний муусайн шаргачнаар яана. Амины нь гарз. 

	Жамц,

	— Арван том зээр байна, бууд бууд. 

	Зэст,

	— Ядаж нэг ч ооно алга. Бараг янзаганууд байх чив гэж хэлснийг хэн ч ойшоосонгүй машины давхилтын дундуур хэд хэд цаана наана нь тоос татуулаад өнгөрчээ.

	Жамц,

	— Дорж оо, чи ч газар л сайн онодог анчин юм даа. Хайран зээр, би буудсан болоосой.

	Зэст ер бусын чанга дуугаар инээж 

	— Хайран сумны гарз, өдийд алдаггүй юм шүү дээ. 

	Дорж,

	— Хэзээ алах гэж? гэж эвгүй асуусанд Зэст хариулт хэлсэнгүй өнгөрчээ. 

	Тэд цаашаа явсаар, ирэх гэсэн тэмдэгт газраа бууж майхнаа бариад ахлагч Батаа ачаагаа буулгаад хоол ундны материал, тогоо шанага, хэрэглэлээ Зэстэд хүлээлгэн өгчээ. Эд нар тэмдэглэсэн цэгт газруудад нүүдэллэн явж өрөмдөгч машинаа угсран хэд хэдэн худаг гаргаж ашиглалтад оруулж Зэст хүүхэн ч ажилдаа дасаж сурч залуучуудтайгаа ч танилцан зан зангаа авцгаажээ. Нэг өглөө үүрээр худгийн залуучууд унтаж байтал майхны хаяанд буу хоёр дахин дуугарсанд унтаж байсан хүмүүс цочин босон харайхад Бат,

	— Нөхөр Дорж оо! Чи юу болж байна!

	Дорж нойрмоглон сэрж орон дотроосоо «Би буудаагүй! Жамц аа, чи битгий сум барчих!» гэж хашхирвал Жамц,

	— Би яагаа вэ? гэж хөнжлөөсөө өндийж жолооч болон хүн бүхнээ бүртгэвэл төвөн эрчүүд цөм орондоо байсанд тэд гайхаж гарцгааж харвал Зэст майхнаас 300-гаад метр газар дэрсэн дотор бөхөлзөн байгааг хараад Бат,

	— Энэ хүүхэн чинь галзуурч байгаа юм биш биз? 

	Дорж,

	— Магадгүй шүү. Дуу цөөтэй, заримдаа юм асуухаар дуугардаггүй нэг л дүйнгэ өвчтэй юм шиг байдаг юм. 

	Дорж Зэстийн зүг бүр ч айсан байдалтай хараад,

	— Солиотой юм чинь нааш буудах юм биш биз?

	Бат,

	— Хүний амины хэрэг гараагүй дээр нь энэ хүүхнийг чинь буцааж нэгдлийн нь даргад тушаая. 

	Жамц:

	— Байз, байз. Цаадах чинь нэг юм алчхаж! гээд тэд цувралдан гүйж очвол нэлээн том шар амьтан унагаачихсан бууныхаа үзүүрээр чичлэн гүйцэд үхсэн эссэнийг нь шалган зогсоно.

	Дорж:

	— Үнэг үү? гэхэд Жамц,

	— Чоно гээч, ёстой чоно.

	Зэст,

	— Майхнаас гарсан чинь манай ясны хог дээрээс босоод цаашаа шогшиж байхгүй юу. 

	Бат:

	— За Дорж минь, би л чи бол Зэстдээ энэ карабинаа бэлэг болгоод өгчихвөл дээр юм даа гэсээр чоноо аваад майхандаа ирцгээжээ. 

	Дорж хэлэх үгээ олж ядсан бололтой,

	— Зэст ээ, чи буудаад алчихъя гэж яаж санав аа? гэхэд Зэст ялихгүй инээмсэглээд үг ч хэлсэнгүй өнгөрчээ. Тэд антайдаа урьд өдрүүдээс илүү шуугиантай хувцаслацгааж цайгаа ууцгаан ажилдаа гарцгаажээ. Түүнээс хойш Зэстийг буунд ойртох байтугай үүрээд явахад нь гайхахаа больжээ. Тэдний төлөвлөгөөт ажил ч урамтай бүтэж хоол ундны амт шимт ч өдрөөс өдөрт улам ч сайхан болох шиг санагдах болжээ. Групп хэд ч нүүсэн, хаа ч явсан 3эст газрын нэр, хуучин худаг, шанд, хаанаа зээртэй, хаанаа тарвага, хаана үнэг хярстай гэдгийг тодорхой тоочдог нь гайхалтай. Намар 10 дугаар сарын эцсээр тэд нэг цөлдүү газар ирээд буужээ. Өрөмдөгч машинаа угсарч ажилд оруулаад 63-аа жолоочтой нь шатахуун, ус, хоол хүнсэнд аймгийн төв рүү явуулаад хоёр хоносны дараа өрөвдсөн газраас ч ус гардаггүй. 10 литрийн ганц бидон ус ч дундаа оржээ. Хоолны материал гэвэл хуурай цай, гурил хоёроос өөр юмгүй болсонд Зэст нөхдийнхөө цангах, өлсөх, уурлах байдлыг хараад сэтгэл нь зовохдоо үлдсэн усаараа зутантай цай чанаж өгөөд усаа дуусжээ. Зутантай цайнд хүч орсон Бат, Жамц, Дорж өрөмдөгчийн жолооч дөрөв ус гаргахыг яарч машин дээрээ очоод ажлаа үргэлжлүүлжээ. Зэст өрмийн хутгуураар гарч ирж байгаа элсний байдлыг хараад энэ ч мөд ус гарахгүй нь гэж дотроо дүгнэлт хийгээд таг дуугүй майхныхаа зүг буцжээ. Нар шингэхийн үед нөгөө дөрөв ажлаа зогсоож хойд хөтлийг ээлжлэн ширтсээр майхандаа ирвэл уух, идэх юмгүй, дэмий л улаан тамхи угсарч ороогоод хэсэг амарч гэнэ. 

	Бат,

	— Манай Зэст хаач аа вэ? 

	Жамц,

	— Нөгөө зэрлэг ногоогоо түүх гээд яв аа биз.

	Дорж,

	— Усгүй махгүй байж түүний халуун ногоогоор яана. Ямар тэмээ биш. 

	Бат:

	— Зэст ээ! гэж майхан дотроосоо дуудаж үзсэн чинь хариу огт өгсөнгүй. 

	Дорж,

	— Хаачдаг бүсгүй вэ. Бүрий харанхуй болж байхад. 

	Тэд тал тал тийшээ Зэст ээ! Зэст ээ! гэж хашхиралдаад нэг хэсэг хариу чагнаж зогсоцгоогоод майхандаа орж ирээд лаа асааж тойрон суугаад яриа болов. 

	Бат газрын зураг гарган харж,

	— Хааш хаашаа 60 километрт айл, худаг ус юу ч байхгүй газар шүү дээ. 

	Дорж,

	— Энэ 63-ын Гөлгөө жолооч ийм л найдваргүй хүн дээ, таван хүний амины хэрэгт орлоо шүү гэтэл, өрөмдөгчийн жолооч,

	— Аймагт шатахуун тасраад хүлээж байгаа биз.

	Дорж,

	— Тэгвэл ядаж ус дөхүүлдэг байгаа даа. 

	Жамц,

	— Гөлгөө өөрөө л дажгүй бол хүнийг бодох талаараа тааруухан эр дээ гэв. 

	Энэ яриа үргэлжилсээр сэдэв нь өлбөрч үхсэн, хатаж үхсэн хүний тухай болоод сайн эрчүүд яаж амь гарсан тухай ярилцсаар шөнийн 2 цаг хүрч Зэстийг ам амандаа төөрсөн, уурлаад буцаж зугтаасан гэх мэтээр таамаглан ярилцсаар унтжээ. Өлсөж цангасан улсад унтах шиг авралтай юмгүй гэдэг үнэн юм даа. Тэр дөрөв таг унтаад маргааш өглөө нь сэрээд цагаа харахад 10 цаг өнгөрч байжээ. Зэст ч ирээгүй, машин ч ирээгүй хэвээрээ тул дэмий л тамхи татацгааж усны шавхруу юу байна гэж жижиг бидон шагайх гээд Дорж гадуур дотуур холхиод 10 литрийн хоёр бидоноо эрээд олсонгүйд Дорж,

	— Нөхөд өө, арвын хоёр бидон алга! 

	Жамц, 

	— Зэст аваад явж дээ. 

	Бат,

	— Мангуу амьтан шүү, хаанаас ус олох гээ юм бол. Хатаж үхээд бидэнд гай болно доо. 

	Дорж,

	— Нөхөд өө, миний буу алга! 

	Жамц,

	— Зэстийн чемодан л лав байна, буцаж ирэхээр л явсан шиг байна. 

	Бат элдэв юм бодож,

	— За нөхөд минь, бид ингэж сууж болохгүй, хувцаслаад аль ойр айл амьтан, устай чигийг шилж шийдээд хөдөлье, ямар нэг түргэн хөл залгах газрыг бараадъя. 

	Дорж,

	— За тэгье, ингэж суугаад үхэлтэй биш. 

	Жамц,

	— Ер нь өчигдрийн л хөдөлдөг байсан юм.

	Тэр дөрөв газрын зураг дээр цугларан Бат,

	— Ямар ч болов ирсэн машин замаа дагая. Гөлгөө ч ирж юу магад гэж шийдээд Бат майхнаас гарч цагаа харахад 11:30 болжээ. Тэд зүүн хойд зүгийг чиглэн алхалж, Гөлгөө, Зэст хоёрыг ам амандаа зүхэж километр гаруй явж байтал Бат,

	— Нөхөд өө, тэр юу вэ? гээд зүүн тийш заав. 

	Алсад шаргалтах дэрсэн дунд ганц өндөр гозгор хар юм харагдав. 

	Дорж,

	— Хад уу, мод уу? 

	Жамц:

	— Тэмээ юу, хөдөлж байна.

	Тэд цөм горьдсон нүдээр ширтэн зогсвол үнэхээр хөдөлж байгаа бололтой. 

	Бат,

	— Үүнийг жаахан ажиглаад хүлээе. 

	Дорж,

	— Хад байвал хүлээгээд яана!

	Жамц,

	— Тэр харав уу? Хөндөлдөж байна, тэмээтэй хүн байна. 

	Бат,

	— Тийм байна. Угтаад хүрье.

	Тэр дөрвийн хөл хөнгөрч сэтгэлд нь баяр баясгалан төрсөөр зарим газар гүйн, зарим газар алхалсаар хоёр талаасаа ойртон ойртсоор бие биеэ таньцгаах болов. Энэ нь өндөр улаан атыг шар дурдан бүсээр ногтлон унаж хоёр бидон ус урдаа тэгнэж, хоёр тарган ооно холбож ардаа тэгнэн буу үүрээд алхуулж яваа талын баатар бол худгийн группийн алт болсон Зэст хүүхэн юм. 

	Бат,

	— Чи ус хаанаас олов?

	Зэст,

	— Урьд аав бид хоёр Хар чулуутын аарагт тарваганд явж байхдаа нэг жижиг булгийн дэргэд буусан санагдаад. 

	Бат:

	— Хол уу? 

	Зэст:

	— Өртөө илүү газар. 

	Дорж:

	— Энэ хоёр мундаг ооныг яаж алаав?

	Зэст.

	— Өчигдөр орой би хонох газрыг нь ажаад шөнө дөхөж хоноод өглөө нарнаар нарны эсрэг, салхины нь сөрөг мөлхөөд гурав будаж амжлаа. Нэг сум гарзадчихлаа. 

	Дорж,

	— Энэ тэмээг хэнээс гуйгаа вэ? 

	Зэст:

	— Хар чулуутын хавцалд хэдэн таргалж гүйцсэн тэмээ бараг тэнд зуссан бололтой юм. Баригдахгүй их хөөцөлдлөө.

	Майхан дүүрэн шуугиан болж цай чанаж зээрийн мах зэрлэг ногоотой бууз хийж дөрвөн зэрэг Зэстийгээ магтаж Гөлгөөг муулж байх завсар Зэст тэдэнтэй шуугиан болж олон юм ярьсангүй ажлаа л хийсээр байжээ.

	Дорж:

	— Энэ Зэст ер нь хачин хүүхэн шүү. Зэмлэлээ гээд ч таг дуугүй, магтлаа гээд ч таг дуугүй. Гомдмоор зовлонтой хүн. 

	Бат:

	— Зөв. Зэст ээ, чи хааяа дуугарч шуугьж бай л даа. 

	Зэст:

	— Би дуугарах уу? 

	Дорж:

	— Тэг тэг чанга дуугар. 

	Зэст:

	— Бат аа, Дорж оо, Жамц аа, та нар хойтон хавар намайг дагуулах уу, үгүй юу? 

	Бат:

	— Аль ч аймаг, суманд явсан ч чамайгаа л аваад явна. 

	Дорж,

	— Бид хэдийг сансарт ч явуулсан чамтайгаа л хамт бол алзахгүй. 

	Зэст:

	— Би та нарыг дагаж моторчин болох сон гэдэг бодолтой болчихлоо. 

	Дорж:

	— Дуулна уу, Жамц аа? Чамд дагалдан болох гэнэ ээ, манай Зэст.

	Жамц:

	— Тэр болно. Би зургаан сарын дараа Зэстийг моторчин болгоно. 

	Дорж:

	— Намайг Зэст зургаан сарын дараа анчин болгоно.

	— Тэр хугацаа багадаж байна. Би эцгийгээ 11 жил дагаж, энэ нутгийг харж шогшсон юм шүү дээ гээд тэднийг ам хагарч ярилцан сэтгэл санаагаа чөлөөтэй солилцох болсноос хойш тэдний хэлэлцээ үйлс тохирсноороо бүтэж, одоо уншигч та бүхэн манай говь тал нутгуудын усжуулах аль ч цэг дээр ажил амьдралаараа гялалзсан Зэст гэдэг алт шир бүсгүйтэй дайралдаж магад. Тэгээд Зэстээс, та юунд энэ усжуулах ажлыг шилж авсан юм бэ? гэж асуугаарай. 

	Зэст:

	— Би талд төрсөн, талд өссөн, талыгаа би сайн мэднэ. Түүндээ сэтгэлээсээ хайртай юм аа. Тэгээд би тал говьд ус чийггүй цангасан хүн амьтан, мал, ургамал, цэцэг ногоог хараад үргэлж гуниг төрж явдаг байсан юм. Одоо би өөрийнхөө гараар тэр бүхэнд амьдрал авч ирж байгаадаа урамтай, бахтай, аз жаргалтай байдаг болсон хүн...

	 

	“Утга зохиол, урлаг” сонины 1987 оны 5 сарын 22-ны № 21 дугаарын “Зохиолчийн архив”булангийн тайлбар: 

	 

	“БНМАУ-ын төрийн шагналт, урлагийн гавьяат зүтгэлтэн, нэрт зохиолч Л. Ванган агсан өөрийн нэгэн өгүүллэгийг залуу зохиолч С. Цэрэнбалтавт дурсгасныг бид энэ дугаартаа нийтлэв.”

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

